
Атамыш

Авылга нигез кайчан һәм кем тара​фыннан салына башлаган, авылның элек​ке һәм хәзерге исеме кайдан килеп чык​кан? Болар бар да кызыклы, буталчык һәм начар өйрәнелгән. Авылларда әледән-әле булып торган зур янгыннар тарихи язмаларны юкка чыгарган. Шә​хес культы елларында дингә каршы кө​рәшәбез дигән булып, авыл муллалары язып барган язма тарих яңадан юкка чы​гарылган. Авыл тарихын белүче әби-бабайларның да елдан-ел кимүе бу юнә​лештә эшләүне кыенлаштыра. Авыллар тарихына кагылышлы архив язмаларына әле кул да тимәгән .

Шулай да, мин бу язманы халык ара​сында сөйләнгән төрле риваятьләргә, өл​кәннәр сөйләвенә, шәҗәрәләргә, фәнни әдәбият Һәм район газетасы битләрендә басылган материалларга нигезләнеп язарга булдым. Барысы да дөрес дип нокта куярга җыенмыйм. Калганнарын вакыт ачыклар.

1552 елны Казан ханлыгы яулап алынганнан соң, патша Иван IV чиркәү һәм монастырьларга, дин әхелләренә, Казанны яулап алуда зур өлеш керткән хәрбиләргә яңа җирләр бүлеп бирә. Бу җирләргә үзәк районнардан урыс крестьяннары күчерелә. Күчеп килүче крестьяннарны яңа урыннарга тарту, кы​зыксындыру  өчен каралты-куралар төзеп куелган. Күчеп килүчеләр төрле өстенлекләрдән файдаланганнар. Ашыт елгасының уң як биек ярында урнашкан урыс авылы Атамышка да шушы вакытта нигез салынган. Урыс авыллары зур елга буйла​рына, татар авыллары арасына, татар авылларын контрольдә тоту өчен исәп​ләп корылган. Бер үк вакытта татар авы​лының исеме урысчага үзгәртелгән, яки татарча исемле урыс авыллары барлыкка килгән. Урысларның 1552 елда Казанны яулап алганда коткарылган, элек татар​ларга әсир төшкән урыс солдатларының бер өлеше дә бу якларга килеп төпләнеп калуы бик мөмкин. Әйләнә-тирәдәге та​тар авыллары бу авылны Утамыш диләр. 

Атамыш авылы тарихын яхшы белгән, озак еллар шушы авылда яшәгән укытучы Крупчатников Семен Иванович (1897-1984) авыл исеменең килеп чыгышын болай аңлата иде. Күчеп килүче урыслар, бу урынны авыл нигезләү өчен караган​да, Ашыт буенда Әхтәм исемле балыкчы татар шалашы гына була. Ашыт ул вакыт​та балыкка, кош-корт, җәнлеккә бик бай була. "Әхтәм төш " (урысча Ахтям) сүзе үзгәртелеп, шомартылып, урыс теленә җайлаштырылып "Атамыш" исеменә ни​гез булса кирәк. "Әхтәм төш" — Әхтәм яшәгән урын, Әхтәм яшәгән җир дигәнне аңлата. Хәзер дә, кайсы төшен авырта? Кайсытөшкә бардың? —  дип сөйләшәбез бит.

Атамыш авылы исеменең килеп чыгы​шы турында, әле генә әйтелгәннәргә бик тә охшаган, яңадан бер риваять бар. Кү​чеп килүче урыслар авылга нигез салу өчен уңай урын эзләп йөргәндә, хәзерге авыл турысында, Ашыт буенда балык то​тучы бер татар кешесен күргәннәр. Урыслар елганың балыкка бай, әйләнә-тирәнең урманнар, яшәү өчен уңайлы бу​луын күреп, балыкчыдан елганың исемен сораганнар. Балыкчы урысча аңламаган, шулай да, болар минем исемне сорыйлар ахры дип, үз исемен әйткән. Балыкчы татарның исеме Атамыш булган.

Авыл исемнәренең килеп чыгышын өйрәнүче галим Гомәр Саттаров "Ата​мыш" сүзенең борынгы кеше исеме бе​лән бәйле булуын күрсәтә. Хәзерге татар телендә куллануда йөрми торган борын​гы төрки-татар кеше исемнәренең күбесе — мыш, — меш формалы фигыльләргә нигезләнеп ясалган. Бүгенге көндә кулланылган, син ни атлы? "Атама" сүз​ләрендәге тамырларның Атамыш сүзен​дәге тамырга охшашлыгы бар бит.

1565-1568 елларны урыс админи​страциясе Казан һәм Свияга өязләрендәге (уезд) авылларның исәбен ала. Бу исемлектә Ашыт елгасы буендагы Бәрәзә, Бәрәскә, Күәм, Әйшияз авыллары бе​лән бергә Атамыш авылы да телгә алына. (Е.И. Чернышев, Селения Казанского ханства, 1971).

1859 елгы мәгълүматларга караган​да Атамышта 120 хуҗалык булып 368 ир-ат, 374 хатын-кыз яшәгән. Шунысы кызык, бу вакытта авыл Атамыш дип язылган. 1897 елны авылда 346 ир-ат, 360 хатын-кыз исәпләнгән. 1908 елгы саннарга күз салсак, авылның 158 ху​җалыгында 412 хатын-кыз, 374 ир-ат булган. Бу вакытта Атамыш авылын​да училище (земское училище), ике ману​фактура, дүрт төрле әйберләр сату, ара​кы кибете, җил тегермәне һәм тимерче​лек булуы әйтелә.

1750 елда ук авылда шактый күп хуҗалык булып, авыл һәм аның тирәсен​дәге җирләр Куймар алпавыты Путятага буйсынган. 1754 елны Пугачев восста​ниесе отрядлары Атамыш авылында да булганнар. Дөрес, башта барысы да ка​чалар, ләкин Пугачев солдатлары берәү​гә дә начарлык эшләмәгәч, солдатлар белән аралашалар. Пугачев солдатлары балаларга бүләк өләшә.

1872 елны Атамыш авылының 63 хуҗалыктан торган бер өлеше бөтенләй янып бетә. 1874 елгы янгын нәтиҗәсен​дә авылның калган өлеше дә яна. Шушы янгыннардан соң, яңа план нигезендә, Ашыт ярында баскычсыман өч урам булып, 160 хуҗалыктан торган кабат төзелгән авыл барлыкка килә. Револю​циягә кадәр авылда чиркәү булмаган. Атамыш кешеләре Потаниха чиркәвенә барганнар. 

1878 елга кадәр 20 авылны берләш​тергән Күлле Киме волостеның үзәге Атамыш авылында булган. Шушы елдан соң волость идарәсе, аның бинасы Юга​ры Көек авылына күчерелә. Волость бе​лән нигездә урыс кешеләре идарә иткән. 

1820-30 елларга кадәр Атамыш авы​лы янында поташ заводы эшләгән. Завод әйләнә-тирә урманнардагы агачны янды​рып, көлдән поташ (калий корбанаты) эшләгән. Авылда элек комач (кытап) заво​ды да булуы мәгълүм. Заводта мамык-җептән тукыма тукып, аны манып саткан​нар. Авылдан төньякта Мүк күле бар. Күлнең биек ярларыңда түгәрәк-түгәрәк тирән чокырлар күрәсең. Урман булган вакытларда бу чокырлар сумала хәзер​ләү өчен казылганнар.

Революция алдыннан, 1917 елда Атамышның 156 хуҗалыгында 611 кеше яшәгән. 1931 елның 26 маенда алар "Волна" күмәк хуҗалыгы оештырганнар. Соңарак, 1954 елны ул "Победа" дип үзгәртелә. 1958 елны "Победа" күмәк хуҗалыгы Тельман исемендәге (хәзер "Ашыт") күмәк хуҗалык белән берләшә. 

1970 елны мин шушы авылның баш​лангыч мәктәбендә укытканда, Атамыш​та әле 32 хуҗалык, кибет, су тегермәне, яшелчә һәм алма бакчасы, клуб, башлан​гыч мәктәп, терлекчелек фермасы бар иде. Бүген Атамышта ике хуҗалык бар. Аларда өч кеше яши.

Атамыш авылыннан бик күп кешеләр чыккан. Алар илебезнең төрле төбәк​ләренә сибелеп, намуслы хезмәт итәләр. Генерал-полковник Ачалов Владислав Алексеевич та Атамышта туып үскән. Генерал туган ягын онытмый. Һәр елны берничә тапкыр туган авылы, табигать​нең иң матур урыны Атамышка, тәгәрәп уйнап үскән яшел чирәмнәрен, туган нигезендә әле үсеп утыручы алмагач, миләш, шомыртларын карап кайтып китә.

Габдуллаҗан Нигъмәтҗанов,

төбәк белгече.
